
Tað gekk akkurát soleiðis, sum vit 
roknaðu við: Løgtingið fór ikki at 
játta privatum miðlum stuðul.

Orsøkin er púra einføld. Politik­
arar vilja ikki stuðla privatum miðl­
um. Tað er bara beint ímóti teirra 
vilja, at fría pressan í Føroyum fær 
ta afturbering, sum hon eigur.

Tað er ikki tí, at privatu miðlarnir 
hava ligið á knøunum. Tvørturímóti 
hava privatu miðlarnir gjøgnum 
árini koyrt hart á politikararnar, tí 
teir hava latið Kringvarpið fíggja 
seg við lýsingarinntøku, sam­
stundis sum teir kravdu fólkið eftir 
kringvarpsgjaldi. Miðlarnir ynsktu 
fair-play. Eingin stuðul til privatar 
miðlar, ongar lýsingar í alment 
fíggjaða kringvaprinum.

Tað vildu politikararnir ikki. 
Kringvarpið skuldi partú fíggjast 
við lýsingarpengum eisini. Tað var 
eitt politiskt ynski úr Mentamál­
aráðnum – enntá varð tað felt í 
public service sáttmálan, at Kring­
varpið skuldi selja fyri 10 milliónir 
krónur í lýsingum.

Tá Tjóðveldi sat við mentamál­
um um aldarskiftið hendi einki á 
miðlaøkinum. Tá Fólkafókkurin 
síðan tók yvir, klaskaði Jógvan á 
Lakjuni sjónvarp og útvarp saman, 
uttan at hava ánilsi av, hvat hann 
gjørdi. Nú grenjar hann um tað upp 
í saman uttan at viðganga, at hann 
eigur allan bukkin sjálvur.

Síðani fekk Javnaðarflokkurin 
Mentamálaráðið og setti eina 

nevnd. Og so steðgaði alt har. So 
kom Sambandsflokkurin til. Hann 
gjørdi eitt uppskot, sum ikki slapp 
ígjøgnum meskarnar hjá sam­
gonguni, og so hendi einki. So kom 
Javnaðarflokkurin aftur til valdið í 
Mentamálaráðnum.

Kringvarpið varð bjargað við at 
fáa kringvarpsgjaldið inn um skatt­
in. Men lýsingarnar fóru í lands­
kassan. Tær blivu ikki steðgaðar, 
men skuldu í landskassan fyri síð­
ani at koma útaftur til privatar 
miðlar.

Men her steðgaði málið í fjør. 
Akkurát sum borgarliga sam­
gongan hjá Jørgen Niclasen, so vil 
hendan samgongan heldur ikki, 
at privatir miðlar skulu tryggjast. 

Sjálvt um tað eru lýsingarpengar úr 
Kringvarpinum, sum høvdu fíggjað 
gildið.

Annað árið á rað er miðlastuð­
ulin jólatrøll hjá hesi samgongu, 
sum skuldi gera alt so nógv reinari 
og reiðiligari og fólkaligari enn 

borgarliga samgongan.
Men nei. Virðingin fyri privatum 

miðlum er ikki har. Tvørturímóti 
eru tað persónar í samgonguni, 
sum ynskja privatar miðlar, har 
pipari grør.

Lýsingarpengarnir hjá Kring­
varpinum pynta nú úrslitið á fíggj­
arlógini. Tvær ferðir hevur hendan 
samgongan játtað pengar til privat­
ar miðlar uttan at meina tað. 

Tvær samgongur so ósamdar  – 
men samdar um at vanvirða privat­
ar miðlar á hendan hátt.

Tað er fúl skomm, tá 
politikkur bara verður til orð

eingin munur á samgongum

Frændur og Grandma’s 
Basement spæla í Klaksvík 
annað jólakvøld

Tveir væl umtóktir tón­
leikabólkar fara á pallin í 
Klaksvík á jólum. Frændur, 
sum teljast millum best um­
tóktu bólkar í føroysku tón­
leikasøguni, fara at spæla, og 
tað fer tann nakað yngri bólk­
urin Grandma’s Basement eis­
ini.

Tiltakið, tey kalla ”Ársins 
jóladansur” verður í Badmin­
tonhøllini í Klaksvík annað 
jólakvøld.

Frændur mugu teljast 

millum veruligu legendurnar 
í føroyskum tónleiki. Eingin 
bólkur hevur sum teir megnað 
at skriva sangir til stóru før­
oysku fjøldina. Sangir um 
kærleika, frið, samfelag og 
tíðaranda. Sangir sum Før­
oyar, Mítt Land, Eros, 80'ini, 
Caissa, Minnst Tú Gildið, Til 
Tey Stressaðu og Lívsmynd. 
Annað jólakvøld spæla frænd­
ur eitt úrval av teirra mongu 
populeru sangum.

Grandma’s Basement telist 
millum lívligastu og festlig­
astu live-bólkar í landinum. 
Forherðaðir og eygagóðir 

og spæla við orku og hum­
or. Hittini runga eitt fyri og 
annað eftir – Hon fær ongan­
tíð nokk, Renna Nakin, Gay og 
aðrir. Grandma's Basement er 
kent fyri sínari herligu live-
framførslur, og teir eru til 
reiðar til annað jólakvøld.

– Vit eru sera spentir upp 
á at fara á pallin aftur, og vit 
ætla at geva tí allan armin, 
siga teir í Grandma’s Base­
ment. 

Tað eru Team Klaksvík og 
Viva, sum skipa fyri tiltaki­
num.

Frændur spæla í Klaksvík á jólum

Fyritøkan Rawbite, sum 
millum aðrar føroyingurin 
Rolf Nolsøe Bau hevur 
stovnað, er seld til týskan 
matvørurisa. 

Rolf Nolsøe Bau stovnaði 
saman við tveimum øðrum 
fyritøkuna Rawbite í 2008. 
Rawbite selur frukt og nøta-
stengur, millum annað av 
økologiskum dadlum og 
nøtum.

Teir hava selt megin­
partin av felagnum til týska 
matvørurisan Bahlsen 
Group, men eiga framvegis 
part av felagnum.

– Vit hava sera stórar 
ætlanir við Rawbite, og við 
Bahlsen Group á liðnum fáa 
vit bæði drúgvar royndir 
og fíggjarligar musklar til 
at víðka um virksemi, sigur 
Rolf Nolsøe Bau við Børsen.

Fyritøkan byrjaði í køki­

num hjá teimum trimum, 
har teir blandaðu dadlur 
og nøtir, men eftir nakrar 
mánaðir lupu teir út í tað og 
bíløgdu 200.000 stengur frá 
eini fyritøku í Tjekkia. Í dag 
vera stengurnar seldar í yvir 
30 ymiskum londum. 

– Tað hevur verið ein fan­
tastisk ferð, men vit halda á. 
Vit fara at stjórna Rawbite 
sum ein eginstandandi fyri­
tøka, og vit eru framvegis 
berandi kreftirnar, sigur 
hann.

Í fjør hevði Rawbite 
ein umsetning upp á 
7,6 milliónir krónur og 
fyritøkan er voksin fleiri 
hundrað prosent seinastu 
fimm árini.

– Okkara drívmegi hevur 
alla tíðina verið kærleikin 
til vøruna. Tann dag í dag 
sita vit enn og smakka allar 
stengurnar fyri at kanna, 
um nakað kann gerast betri, 
sigur Rolf Nolsøe Bau við 
Børsen.

Hann vil ikki siga, hvussu 
nógv fyritøkan er seld fyri.

– Men vit hava allarhelst 
ráð til eitt sindur størri jóla­
gávur í ár enn í fjør, sigur 
hann.

Føroyingur selur 
millióna-fyritøku

